
Hipokondria 

Tratamendu zaila duen gaixotasun psikologikoa da, eta kasu askotan terapia psikologikoa eskatzen du. 

Arantza Quecedo Urrutia 

Aurreko ataletan gorputzaren gaixotasunen eta buru osasunaren arteko erlazioa ikusi dugu: somatizazioak. Ildo horretatik jarraituz, gaurko gaia sarritan agertzen zaigu eguneroko esperientzian eta kontsultako lanean : hipokondria. 

Hipokondria gaixotasun psikiatrikoa da, gaixoak hainbat sintoma fisiko ditu eta oso kezkatua dago. Izan ere, gaixotasun larriren bat duela iruditzen zaio . Oro har, gaixotasun horiek minbizia edo tumoreak eta alzheimerra, esklerosia edo endekapenezko gaixotasunak dira. Dena den, arruntagoak ere izan daitezke, 

Sarritan, hipokondria duenak gaizki aztertzen ditu gorputzak normal funtzionatzen duenean dauzkagun hainbat sentipen. Digestioan, adibidez, zaratak eta baretze edo distentsioak sentipen arruntak izaten dira. Hipokondria duen batek mugimendu eta aldaketa horiek erabiliko ditu medikura doanean oso gaixotasun larri bat duela frogatu ahal izateko. Gainera, nahiz eta mediku batengana joan eta azterketa zehatza egin, hipokondria duen gaixoaren kezkak ez dira desagertzen. 

Mediku eta osasun espezialista askorengana joaten da hipokondria duen gaixoa psikologo batengana joan aurretik. Gure kontsultara etortzen direnerako medikuek proba eta analisi asko egin dizkiete. Historiala, zabala izan ohi dute. Sarritan historial lodi horrek berehala erakusten du gaixoa hipokondriakoa dela. Hala, diagnostikoa erraz egiten da. 

Pertsona osasuntsu batek sintoma arinak baditu baina oso kezkatua badago osasunarekin, eta medikuen azterketak eta analisi mordoa baditu, hipokondria duen susmoa baino ez da izaten. Egoera hori urteetan mantentzen denean, eta beste arazo psikiatrikorik ez badago, hipokondria diagnostikatzen zaio. 

Tratamendua ez da erraza, ez. Gehienetan psikologoarengana heltzen direnerako hainbat mediku eta sasimediku bisitatu izan dituzte. Horietako batzuk lagungarriak izan dira, beste batzuk ez. Baina, oro har, pentsamendu irrazionalak berdin jarraitzen du haien baitan: haien gorputzean zerbait ez dago ondo, eta egoera larria da. Heriotza hurbil daukatela uste dute kasu askotan. Tratamendu psikologikoa familia medikuaren laguntzarekin antolatzen da, eta zenbait atal ditu: osasun eta gaixotasunaren arteko sinesmenak aztertzea, erlaxazioa, arazoak konpontzeko baliabideak irakatsi eta giza harremanetan sakondu. 

